
Риёзус солиҳийн шарҳи / Ҳаё ва унинг фазилати ҳамда у билан
хулқланишга одатланмоққа тарғиб қилиш ҳақида / 1042-ҳадис

1042 - وَعَنْ عُثْمَانَ بْنِ عَفَّانَ رَضِيَ اللهُ عَنْهُ قاَلَ: قاَلَ رَسُولُ اللهِ صَلَّى اللهُ عَلَيهِ وَسَلَّمَ: «مَنْ

تـوََضَّأَ فأََحْـسَنَ الوُضُـوءَ خَرَجَتْ خَطاََهُ حَتىَّ تخَْرجَُ مِنْ تحَْتِ أَظْفَارهِِ». رَوَاهُ مُسْلِمٌ [245].

1042. Усмон ибн Аффон розияллоҳу анҳудан ривоят қилинади:

«Расулуллоҳ  соллаллоҳу  алайҳи васаллам:  «Ким яхшилаб  таҳорат  қилса,
хатолари  (бутун  вужудидан),  ҳатто  тирноқларининг  остидан  ҳам  чиқиб
кетади», дедилар».

Имом Муслим ривояти. 

Шарҳ:  Усмон  ибн  Аффон  розияллоҳу  анҳудан  ривоят  қилинган  бу  ҳадисда
таҳоратнинг  фазли  ҳақида  сўз  бормоқда.  Шу  билан  бирга,  таҳоратни  яхшилаб
қилиш  зарурлиги  таъкидланмоқда.  Инсон  таҳоратни  яхшилаб  олса,  ҳатто
тирноқлари  остидаги  гуноҳлари  ҳам  тўкилиши  баён  қилинмоқда.  

Аввал айтганимиздек, таҳорат ҳам ўзига яраша ибодат. Уни эътиборсизлик,
шошма-шошарлик билан, турли гап-сўз, ҳаракат ва ишларни аралаштириб
эмас, фарз, суннат ва одобларини ўрнига қўйиб, мукаммал қилиш керак. Ана
ўшанда  таҳорат  ҳақиқий  бўлади  ва  ундан  кўзланган  натижаларга
эришилади.

Таҳорат  қилганда  тўкиладиган  гуноҳлар  Аллоҳнинг  ҳаққига  тааллуқли
кичик  гуноҳлар  эканлигини  унутмайлик.  

Таҳоратни  доим  яхшилаб  қилайлик,  токи,  кичик  гуноҳларимиз
тирноқларимиз остида ҳам қолмай тўкилсин, таҳоратдан ҳосил бўладиган
савоблардан баҳраманд бўлайлик!

